
 «Porque sei de quen me fiei» 2Tm 1, 12

Naceu na Coruña, o 31 de agosto de 1931, no seo dunha nume-
rosa familia de fonda relixiosidade, sendo el o terceiro de 19 
irmáns. Ademais de ser el xesuíta, ten tres irmás relixiosas da 
Orde Compañía de María de Nosa Señora e outra máis monxa de 
clausura contemplativa. Antes de casar, noso pai realizara en tres 
ocasión exercicios espirituais para discernir se ingresar na Com-
pañía de Xesús ou casar e formar unha familia. Joaquín desde moi 
novo manifesta ao noso pai o desexo de ser xesuíta e este, moi emo-
cionado, dixo «agora sei por que o Señor non quixo que eu o fose».

Comeza xuntamente con outros dous irmáns a estudar interno 
nos xesuítas de Vigo e, ante a petición feita ao noso pai, trasládase 
á Apostólica en Carrión de los Condes (Palencia). Colexio xesuíta 
para preparar a entrada ao noviciado, aínda que todos os que ían 
non tiñan esa intención, el si. É aquí onde un compañeiro á saída 
da clase de grego o alcuma como Zeú (De Deus en grego) e este vai 
ser o seu sobrenome que o identificará en toda a Compañía e que el 
toma de seu para escritos, notas e mesmo para o correo electrónico.

Ata o 1 de setembro de 1946, xusto ao día seguinte de cumprir os 
quince anos, idade mínima para facelo, non puido ingresar oficial-
mente na Compañía de Xesús. Foi en Salamanca, onde permanece 
ata 1951, despois de completar o noviciado e o xuniorado. Ao final 
do primeiro, fai os «votos de pobreza perpetua, castidade e obedien-
cia». En Comillas (Santander), de 1951 a 1955, estudou Filosofía.

In memóriam

Joaquín García de Dios, SJ.

En 1955 regresa a Carrión para a súa etapa do Maxisterio. Etapa 
que normalmente dura dous anos e que, no seu caso, foron catro 
nesta situación. É dicir, padeceu «dous anos de purgatorio». A súa 
gran capacidade de análise, espírito crítico e innovador, dende moi 
novo, non sempre contou co beneplácito dos seus superiores. Foron 
moitos os estudantes que se achegaban ao seu despacho, paseaban 
pola horta, para falar profundamente e pedir consello. Segundo 
puiden saber por alumnos desta época e en palabras dun deles, 
malia ser aínda Joaquín un «maestrillo», 

era muy patente la atracción que suscitaba en nosotros, lo que 
provocaba (con el tiempo pudimos darnos cuenta de un modo más 
claro) un seguimiento algo policíaco de otros profesores maduros 
que notaban –por decirlo de algún modo– una cierta pérdida de 
clientela. Alumnos espías, zancadillas… Recuerdo que García 
de Dios cuando estaba de inspector en nuestro comedor, según 
paseaba entre las mesas, comentaba o charlaba brevemente con 
los alumnos, siempre en un tono amigable y muchas veces con 
su característico sentido del humor. Sin embargo, y en contra de 
lo habitual, a partir de un día concreto, ese paseo entre mesas lo 
hizo con absoluta seriedad y silencio. Algo había pasado. Nosotros 
dedujimos que había sido una actitud impuesta. Una especie de 
castigo. Probablemente celos…

Castigos que sempre aceptou e cumpriu. Durante este tempo 
foi galardoado co Premio Jacinto Verdaguer por un estudo sobre 
«A Atlántida», que os seus superiores non lle deixaron ir recoller, 
facéndoo un deles no seu nome.

En 1959, e ata 1963, estudou Teoloxía en Granada.

Foi ordenado na Coruña, o 15 de xullo de 1962, na igrexa dos 
xesuítas e, un día despois, a súa primeira misa e a miña primeira 
comuñón, xunto cunha irmá, na igrexa da Compañía de María: 
«María Esperanza e Ignacio recibiron a Xesús na Primeira Misa de 
mans do seu irmán Joaquín, SJ. na Compañía de María», rezaba 
o recordatorio.

En 1963 trasládase a Wepion (Bélxica), para a Terceira Proba-
ción. Este é o período no que aos xesuítas, xa ordenados e despois 

duns quince anos de entrar na Compañía, se lles dá destino á 
espera dos derradeiros votos.

Tras anos de traballo, a formación complétase coa denominada 
Terceira Probación, seis meses de recapitulación nos que, con 
outra perspectiva, volve facerse o mes dos Exercicios e a compartir 
un tempo cos compañeiros. Só ao remate deste período, incorpo-
rado a destino, a Compañía decidirá se o convoca para facer os 
seus Últimos Votos, que supoñen a súa incorporación definitiva á 
Compañía de Xesús. 

O que fixo Joaquín, na Coruña, o 15 de agosto de 1965.

Durante este período da Terceira Probación, e por orde do Ins-
trutor, estudou todo o epistolario de Santo Ignacio. E tamén foi 
durante a súa estancia en Bélxica cando tivo unha experiencia de 
Deus que marcou toda a súa vida e a de todas as persoas que o 
rodeabamos. Paseaba polo seu cuarto e decatouse coma se unha 
voz desde moi fondo lle dixese: «por favor, dilles a todos que son 
bo; soamente iso, que son bo». Isto é o que fixo sempre ata que o 
incluíu nas súas celebracións da Eucaristía, sobre todo á hora de 
dar a bendición final, a expresión de «Deus Todobondadoso» en 
lugar da tradicional todopoderoso. Era unha nova visión na forma 
de transmitir a imaxe ou presenza de Deus a todo o mundo que, 
se non antagónica á tradicional, era completamente diferente. É a 
visión que xeralmente hoxe en día é preponderante pero que Joa-
quín leva transmitindo dende hai sesenta anos.

Ao completar todo o seu período de formación, e como primeiro 
encargo, comeza o seu labor apostólico como Promotor Provincial 
de Vocacións en León.

Joaquín, «un hombre muy sabio que abarcó distintos campos: 
teólogo, humanista, pedagogo, músico…Pero fundamentalmente 
un maestro con mayúsculas, un maestro de la vida. Alguien capaz 
de leerte por dentro, de comprenderte y de ayudarte a buscar res-
puestas», segundo o define María Menéndez Ponte na súa necro-
lóxica. Sempre, aínda que nos últimos anos con moita máis inten-
sidade porque a xente así llo requiría,«dedicó su tiempo a atender 

a las numerosas personas que deseaban encontrar paz y soluciones 
a sus problemas personales. ¡Con que fina intuición sabía buscar y 
contagiar paz! Su despacho era un continuo refugio de compren-
sión y esperanza. Mucha gente acudía a él porque un amigo es una 
persona que te conoce a fondo, mejor que tú mismo, y a pesar de 
eso te quiere», en palabras de Fernando Pariente. 

Mentres aprendemos a relacionarnos con el desde o Alén, pro-
curamos que non se nos esvaeza o seu legado e colocamos todos 
os seus libros, cadernos, música, celebracións enriba da mesa da 
casa… todo personalizado coa súa dedicatoria chea de agarimo, 
que espella como nos coñecía.

1.- Padres y maestros, cursos para mestres, 

escolas para pais… Jesús Garrido

Xunto a Jesús Garrido e tras a súa experiencia na revista 
xesuíta Diálogo mentres estudaban Teoloxía en Granada, deci-
diron levar a cabo unha idea semellante na Coruña. Así, Padres 
y maestros xurdiu en outubro de 1965 para difundir «experien-
cias» educativas e presentar teorías actuais; e así se desenvolveu 
a revista ata o momento, manténdose fiel aos obxectivos cos que 
naceu: orientación aos pais, axudalos na educación familiar do 
neno…; temas de reflexión, suxestións… para mestres e educa-
dores do neno…; un vínculo entre pais e profesores, para conse-
guir unha educación eficaz do neno… compartindo ideais pero 
tamén métodos, procedementos, formas e experiencias educati-
vas. A repercusión do traballo realizado polos diferentes consellos 
de redacción e firmas colaboradoras foi tal que a revista acabou 
constituíndo un importante legado no ámbito das publicacións 
pedagóxicas no noso país: https://revistas.comillas.edu/index.php/
padresymaestros/about

En setembro de 2010, a revista traslada a súa redacción á Uni-
versidade Pontificia de Madrid. Desde a súa fundación en 1965, ata 
a actualidade, pódense consultar todos os números en PDF: https://
revistas.comillas.edu/index.php/padresymaestros/issue/archive

Con Jesús Garrido, compañeiro xesuíta e amigo da alma, formou 
un tándem inseparable non só na revista, senón en todo o traballo 
pedagóxico, nos cursos para profesores por toda España, Portugal 
e México, escolas de pais, congresos, seminarios e encontros. E 
igualmente para a fundación do colexio Santa María del Mar, un 
colexio anovador e distinto nos seus inicios.

2.- A clase de relixión e a catequese para os sacramentos

Na nosa cidade, nas nosas escolas, en Santa María del Mar, 
revolucionou por completo o xeito de ensinar a relixión e de como 
prepararse para recibir os sacramentos. Joaquín abre as fiestras á 
liberación e ao crecemento persoal a través da participación, as 
dinámicas e as preguntas interesantes. Non foi o único, é certo, 
pero foi un dos primeiros, un auténtico pioneiro, que tivemos a 
sorte de ter entre nós. Se tivésemos que resumir tantas boas men-
saxes e lembranzas que gardamos das clases de relixión con Joa-
quín, non habería dúbida: Deus é o noso «Pai bo», o noso «Pai todo 
bondade». Velaquí presente a parábola do pai que agarda polo seu 
fillo e que non lle fai reproches cando regresa fracasado a pedir 
axuda. Esta parábola tradicionalmente chamada do fillo pródigo, a 
que Joaquín sempre chamaba a parábola do Pai Bo. Deus orixinal e 
creador que devece e se desvela por cada un de nós. Este Pai fainos 
irmáns e irmás e debemos vivir como tales, e para aprendermos 
a vivir así é polo que veu Xesús. Unha mensaxe sinxela pero que 
derrogaba toda a teoloxía das ameazas de condenación e castigo 
eternos de Deus. Esta valentía ocasionoulle queixas durante a súa 
mocidade e algún que outro castigo.

Falar cos seus antigos alumnos, aínda que non sexan practican-
tes ou crentes agora mesmo, é falar con aqueles que non teñen 
ningún trauma, ningún mal concepto opresivo da relixión e, 
aínda que non continuaron formándose ou participando na vida 
cristiá, teñen bos recordos e nada horrible que superar. Para os 
que seguimos intentando levar unha vida cristiá, as súas clases 
son a lembranza de ter recibido arreo boas mensaxes e todas elas 
brotadas da fonte onde mana o auténtico.

Publicou moitos libros en colaboración con outras persoas ou 
en solitario, a gran maioría, para público infantil e primaria: 

«Vida de Jesús» Editorial Everest, León, 1982, ilustrada por Luis 
de Horna que soamente se pode atopar en páxinas ou mercados 
de segunda man.

Os libros de texto que inspirou, escribiu e puxo en marcha, 
resultaron todo un referente e aínda hoxe descatalogados polas 
sucesivas reformas educativas (que parece que non van estabili-
zarse nunca nun verdadeiro e bo pacto pola educación) manteñen 
a súa vixencia e entre eles cómpre salientar os publicados pola 
editorial SM PPC en 2002:

«Hablamos de Dios» de 1.º a 6.º de E.P. escrito con María 
Menéndez-Ponte e coa colaboración de máis de 400 profesores e 
profesoras. As unidades teñen unha estrutura dinámica e progre-
siva con centros de interese que responden ás experiencias de cada 
etapa. Cada curso inclúe «El libro de Jesús», que contén narra-
cións bíblicas, cancións e oracións. Tamén inclúe unha «Carpeta 
de recursos para el profesorado» cun CD de propostas de celebra-
cións, dramatizacións, contos bíblicos e cancións. Posteriormente, 
e tamén para a educación primaria, publicáronse «Querido Dios» 
1.º e 2.º, «Querido Jesús» 3.º e 4.º e «Queridos Hermanos» 5.º e 
6.º, tamén co «Libro de Jesús» en cada curso e as correspondentes 
Guías didácticas con todos os materiais, recursos, solucionarios 
e cancións. Foron traducidos e estiveron dispoñibles en catalán, 
galego e éuscaro; e tamén foron publicados noutros países como 
Portugal e México e Colombia.

Na mesma editorial, para os máis pequenos, xunto con outros, 
publicou en 2005: «La Biblia. Historias de Dios contadas a los niños» 
e a súa correspondente Guía didáctica, relatos do Antigo Testa-
mento, os antepasados de Xesús e do Novo con palabras doadas e 
acompañados de fermosas ilustracións. Ao final do libro recóllese 
un vocabulario básico da Biblia para comprender mellor os textos. 
Foi moi reeditado e na actualidade segue en catálogo da editorial. 
Outra obra que segue en catálogo desde 2012 é «Historias de Jesús 
contadas a los niños». Un estoxo de 4 volumes: «Jesús también fue 

niño», «Jesús vivió enseñándonos a hacer el bien», «Jesús hablaba y 
la gente le escuchaba» e «Jesús murió y resucitó».

Tamén seguen publicándose dende 2004 na colección «Libro 
de oraciones»; «Manuales de oración para niños», «Dios y yo nos 
hablamos cada día», «Rezo con el Evangelio cada día», «Oraciones 
para antes y después de la Primera Comunión» e materiais de pre-
paración para recibir os sacramentos. «Caná 1. Nos encontramos 
con Dios. Itinerario de iniciación sacramental. Libro del niño». e 
«Caná 2. Nos encontramos con Jesús» presentan diferentes xeitos de 
falar con Deus (oracións de presenza, louvanza, acción de grazas, 
contemplación, petición, manifestación de admiración e afecto, 
petición de perdón…) en todas as circunstancias da vida, ao longo 
do ano e en cada tempo litúrxico. Cumpre a dobre función de 
servir de manual para que pais, catequistas e educadores ensinen 
a rapaces e rapazas a descubrir o sentido e o gozo da oración.

3.- A música

Os seus discos «Pasito a pasito», «El caracol», e «Hijos de la 
vida» ultimamente reeditados por San Pablo cos seus correspon-
dentes caderniños, guías e materiais e «Anainas» en LP e casete, 
editado por «Padres y Maestros» conteñen as cancións que tantas 
veces cantamos, e son as máis coñecidas; pero hai moitas máis que 
nunca se publicaron, sobre todo estas últimas, cada vez que nacía 
un bebé próximo e querido para el, un arrolo personalizado era o 
seu agasallo para o recén nacido.

Tiña un gran sentido musical e participou en diferentes iniciati-
vas como os Encontros de Música Relixiosa de Pontevedra en Poio, 
onde tamén achegou as súas propias creacións así como o seu apoio 
incondicional a calquera proxecto musical. Sempre había un coro 
ao seu redor e animaba os demais a cantaren con infinita paciencia 
e pedagoxía mesmo cos que irremediablemente desafinaban.

Na etapa final da súa vida en Salamanca, non quixo ter un orde-
nador persoal, senón que pediu ter na súa mesa un teclado, que 
seguiu tocando todos os días.

4.- Acompañamento de persoas

en eventos importantes da vida, na dor, sufrimento e problemas, 
e na toma de decisións difíciles. A súa escoita activa, a súa sabia 
palabra, o seu coñecemento e experiencia, a súa presenza serena 
en momentos de preocupación e desánimo, a súa orientación nos 
procesos de toma de decisións e a súa gran capacidade de empatía 
convertérono nun conselleiro, terapeuta, compañeiro espiritual, 
persoa de confianza para tratar asuntos privados e sensibles, e un 
referente para contrastar cuestións difíciles.

No seu funeral, o silencio e o recollemento impresionáronnos a 
pesar de que asistiron unhas 500 persoas, cada unha coa súa his-
toria, unha historia á que Joaquín abriu as portas do seu despacho 
de par en par, para acoller e comprender, dándonos tempo, ánimo, 
consolo, cariño, discernimento, alegría… Cando Joaquín escoitaba, 
facíanos sentir que non había ninguén máis importante nin tiña 
nada mellor que facer nese momento. Sempre soubo subliñar o posi-
tivo e tirar o mellor de cada persoa para liberalos e facelos medrar.

5.- A morte e moribundos

Un aspecto esencial da experiencia humana que recentemente 
se converteu en tabú, tal e como o era o sexo no pasado, é a morte, 
ese tema incómodo, difícil, escuro, algo que non sabemos como 
afrontar e que non falamos cos máis novos da casa. A morte xa non 
está na nosa casa, agora está nas funerarias e tanatorios.

Todas as persoas que foron acompañadas por Joaquín neste 
transo resumiron a experiencia cunha soa palabra: Paz. Ninguén 
sabe explicar como se produce este cambio, pero todos os enfer-
mos terminais e as súas familias sempre atoparon as claves para 
afrontar a morte con serenidade e, sobre todo, para experimentar 
un enorme agradecemento á vida e á persoa que se foi de onda 
nós. O funeral, ou mellor dito a Eucaristía de acción de grazas, 
convertíase nun poderoso himno á vida, combinando as preguntas 
que todos nos facemos coa fe cristiá e a esperanza na resurrección 
dun xeito sabio, natural e empático.

As familias tamén aprendemos a convivir con quen nos deixou 
cunha nova relación chea de presenza e delicadeza, dende un con-
solo que recrea o mellor de cada un e descubrindo o que nos deixou 
o ser querido. A misión fundamental de Joaquín era transformar a 
morte nunha lección de vida para os que quedan, evocando a vida 
interrompida, dentro da fe na resurrección, da tradición cristiá e 
da sabedoría dos nosos devanceiros. Só cando a vida e a morte se 
dan a man podemos continuar o camiño.

6.- As misas dominicais e outras celebracións

Ao longo da nosa vida, cada domingo, cada data especial, cada 
despedida dun ser querido, Joaquín regalounos unha Eucaristía 
preparada con todo o cariño e a fondura que sempre o caracte-
rizou. Ademais elaboraba un folleto en papel con todo o contido, 
lecturas, textos, reflexións, poemas, letras de cancións… e as refe-
rencias persoais que cumprise, sempre atinado e con agarimo. O 
texto repartíase en papel na igrexa e enviábao por correo electró-
nico a unha serie de persoas que o agardaban ansiosamente cada 
semana. Era para saborear, moito contido para unha soa celebra-
ción, era necesario que o levásemos en papel ou que o recibíse-
mos por correo electrónico para seguir saboreando. Son moitas as 
notas que caracterizaron as súas liturxias, oracións que se repetían 
periodicamente… pero queremos destacar como algo de seu que 
sempre se referiu a Deus como o «Todobo». Así foi ata marzo de 
2020, cando tivo que deixar de facelo. 

Como irmáns de Joaquín, tivemos a sorte de gozar con el de 
xeito especial e diario nas nosas múltiples e numerosas celebra-
cións: casou irmáns e sobriños, deulle a algún irmán a primeira 
comuñón, bautizou e deulles a primeira comuñón a todos os sobri-
ños. Presidiu os funerais de seus pais e dos irmáns que o prece-
deron… E sempre estivo moi activo nas festas familiares como, a 
modo de orixinal exemplo, aquela na que «as idades de todos os 
irmáns, e soamente os irmáns, sumabamos 1.000 anos».

Joaquín faleceu en Salamanca, onde estaba destinado desde 
finais de 2020, o 15 de abril deste ano. Despois dunha vida longa, 

chea e plena, morreu con moita paz, moi tranquilo, sendo entei-
ramente consciente de que estaba morrendo e que o facía moi 
reconciliado con Deus aceptando o seu final.

O seu superior, José Ramón Busto, S.J., na súa homilía fúnebre 
dixo:

Es frecuente que atribuyamos a la casualidad muchas de las cosas 
que nos pasan en la vida, que a veces nos alegran y en otros casos nos 
hacen sufrir, como si la casualidad fuera una magnitud real. Pero 
los cristianos no atribuimos nada a la casualidad sino a la Provi-
dencia de Dios. Nuestro compañero Joaquín ha muerto en la fiesta 
de Viernes Santo y estamos celebrando su funeral hoy, domingo de 
resurrección, el domingo más importante del año litúrgico, en el 
que celebramos el triunfo de Jesús sobre la muerte.

Os animo a ver esta coincidencia no como una casualidad sino 
como un signo de la providencia divina que siempre vela sobre noso-
tros y guía nuestros pasos para acercarnos a Él y también, a veces, 
para sacar de lo malo que nosotros hacemos o del mal que sufrimos, 
bien a favor nuestro. Como de la muerte injusta y vergonzosa de 
Jesús sacó nada menos que la salvación de toda la humanidad.

Toda Eucaristía es una acción de gracias a Dios por Jesucristo. En 
esta celebración eucarística vamos a dar gracias a Dios por el don 
que ha sido la vida de Joaquín. El 28 de agosto pasado su amplia 
familia se reunió en esta casa para celebrar los 90 años de vida de 
Joaquín que se iban a cumplir el 31 de agosto y los 75 años de vida 
en la Compañía que se cumplirían el 1 de septiembre.

Por isto e por moito máis queremos agradecer tanto ben recibido.

María García Maseda 
Nacho García de Dios


